
Ane Hansen                                          / 
Inatsisartunut ilaasortaq 
/MAANI 
 
 
§ 37 naapertorlugu apeqqummut nr. 2014-144-imut akissut, saarullinnut akinik 
minnerpaaffiliisinnaaneq pillugu. 

 

Inatsisartut suleriaasianni § 37, imm. 1 naapertorlugu saarullinnut akinik minnerpaaffilii-

sinnaaneq pillugu Naalakkersuisunut apeqquteqarsimavutit. Apeqqutit uannut akisas-

sanngorlugit innersuunneqarsimapput. 

 

    Apeqqutit: 
 

1. Saarulliit akiisa appasinnerpaaffilernissaanik Naalakkersuisut pilersaaruteqarpaat? 
 
2. Sinerissap qanittuani saarullinniarnermi tunitsivitsigut ajornartorsiuteqarneq pillugu 

Naalakkersuisut pitsanguutissanik qanoq suliniuteqarpat? 

3. Saarullinniarnermi akit pitsanguutissaanik Naalakkersuisut sunik allanik suliniute-
qarpat? 

 
Akissut: 
 
 
1-mut) 
Piffissami maannakkorpiaq Naalakkersuisut saarullinnut akinik minnerpaaffiliisoqarnis-
saanik pilersaaruteqanngillat. Niuerfik killilersugaanngilaq akinilu apeqqutaasarput neqe-
rooruteqarnerit piumaneqarnerallu kiisalu kattuffiit akornanni isumaqatigiissutit tamak-
kulu Naalakkersuisunit akuleruffigerusunneqanngillat. 
Tamakku saniatigut saarulleqarnera pitsanngoriartorpoq, pisassiissutit amerliartorput 
saarulliillu agguaqatigiissitsilluni anginerulersimallutik, tamakkualu kinguneraat saarullin-
nik aalisarnerup pitsaanerusumik akilersinnaaleriartornera. 
 
 
2-mut) 
Naalakkersuisunit saarullinnut umiarsuarnik tunitsiviliinissamik qinnuteqartoqaraangat 
qinnuteqaatit tamakku akuerineqartarsimapput, saarullinnialeruttornerullu nalaani tunisi-
nermut pitsaanerusumik periarfissiiniarlutik umiarsuarnik tunitsiviliinissamut akuersissu-
teqartarsimallutik. 
 
 
Ilanngulluguttaaq ukioq manna siusinnerusukkut Naalakkersuisunit Royal Greenland 
akuerineqarsimavoq saarullinniarluni aalisarnermi pilersaarummik nutaamik aallartitsi-
nissaminut tunisinermut periarfissat kiisalu aalisakkat pitsaanerulersinneqarnissaat qu-
lakkeerniarlugit. Pilersaarutip tamatuma kinguneraa Royal Greenlandimit angallat uuma-
suusitsivilik atorneqalersimammat taassuma saarulliit uumatillugit aalisartut bundgarn-
iinit millugullugit qaqittarlugit, tamatumalu kingorna saarullik uumasuusitsivissuarmi 
uumarujoorsinnaalluni aalisakkap tunisassiornermi atorneqalernissaata tungaanut - 
aamma aalisakkamit uumatillugu toqqorterisarnermik taaneqartarpoq. Taamaaliornikkut 
aalisartut pitsaanerusumik tunisinermut periarfissinneqartarput, tassami suliffissuit 
utaqqisariaaruttaramikkit. Saarullik taamatut aalisartumit annertunerusumik suliaqar-
titsinngimmat isumaqatigiissutigineqarsimavoq tulaannerani akia kiilumut 3 koruuninik 
annertussuseqassasoq. Saarulliit naliginnaasumik niaquerlugit erlaveerlugillu tunisat 
kiilumut 4,50-imiit 6,50 kr.-inut nikerartinneqarput. Peqatigitillugu paasinarsivoq 
saarulliup pitsaassusia pitsaanerulersartoq kiisalu saarullik nutaarluinnaasartoq tuni-
sassiornermi atorneqartussanngoraangami. 

Saarullinniarfiup kingorna pilersaarut Royal Greenlandimit naliliivigineqassaaq, maan-
nakkuugallartorli pilersaarut iluatsitsiviusutut isikkoqarpoq. Tunisassiat pitsaanerulerne-
rat aamma akinik pitsaanerusunik kinguneqartarpoq nalinginnaasumillu saarullinnut akit 
qaffakkiartorput. 
 
 
3-mut) 
Apeqqut 1-imut akissut naapertorlugu, Naalakkersuisut maannakkorpiaq pilersaarute-
qanngillat. 

 
 
 

Inussiarnersumik inuulluaqqusillunga 

